গণপ্রজাতন্ত্রী বাংলাদেশ সরকার
তথ্য অধিদফতর
বাংলাদেশ সচিবালয়
ঢাকা।
সংবাদ গতিধারা
ঢাকা, সোমবার ৭ সেপ্টেম্বর ২০১৫, ২৩ ভাদ্র ১৪২২

১।
নৌবাহিনী হবে ত্রিমাত্রিক বাহিনী : প্রধানমন্ত্রী

- খুলনা শিপ্ইয়ার্ড আধুনিক যুদ্ধজাহাজ রপ্তানি করবে 

প্রধানমন্ত্রী শেখ হাসিনা দেশের জলসীমার নিরাপত্তা নিশ্চিত করতে নৌবাহিনীকে দক্ষ, আধুনিক ও ভারসাম্যপূর্ণ একটি ত্রিমাত্রিক বাহিনী হিসেবে গড়ে তোলার ওপর গুরুত্বারোপ করে বলেছেন, এ লক্ষ্যে নৌবাহিনীতে ইতোমধ্যে দুটি সাবমেরিন সংযোজনের প্রক্রিয়া চূড়ান্ত হয়েছে, যা আগামী বছরের মাঝামাঝি  নাগাদ নৌবাহিনীতে সংযোজিত হবে। এ প্রসঙ্গে তিনি বলেন, কেবল দেশে নয়, এ বাহিনী যাতে বিশ্বের যে কোনো প্রান্তে শান্তি প্রতিষ্ঠায় কাজ করতে পারে সেই লক্ষ্যে সরকার এর আধুনিকায়ন করছে। প্রধানমন্ত্রী শেখ হাসিনা বলেন, আমরা যুদ্ধ চাই না, শান্তি চাই। কারো সঙ্গে যুদ্ধ নয়, শান্তিই কাম্য। তবে আমাদের আত্মরক্ষার ক্ষমতা থাকতে হবে। গতকাল ৬ সেপ্টেম্বর রোববার বাগেরহাটের মংলায় নেভাল বার্থ দিগরাজে বাংলাদেশ নৌবাহিনীর জাহাজ কে জে আলী, সন্দ্বীপ ও হাতিয়ার কমিশনিং এবং নবনির্মিত ল্যান্ডিং ট্যাক (এলসিটি) ১০৩ ও ১০৫ এর সংযুক্তকরণ অনুষ্ঠানে প্রধান অতিথির বক্তৃতায় প্রধানমন্ত্রী এসব কথা বলেন। সূত্র-ইত্তেফাক (পৃ.১,ক.৮), সমকাল (পৃ.১,ক.২), নিউ নেশন (শেষ পৃ.,ক.২), ডেইলি সান (পৃ.১,ক.৮)। নিউজ টুডে এ বিষয়ে লিড নিউজ ছেপেছে।

প্রধানমন্ত্রী শেখ হাসিনা বলেছেন, খুলনা শিপইয়ার্ডে দুটি ‘লার্জ প্যাট্রল ক্রাফট’ (এলপিসি) নির্মাণ কাজ শুরুর মাধ্যমে দেশে জাহাজ নির্মাণ শিল্পে নতুন দিগন্তের উন্মোচন হলো। এই শিপইয়ার্ড আগামী দিনে উন্নত ও আধুনিক যুদ্ধজাহাজ রপ্তানিতে সক্ষম হবে। গতকাল ৬ সেপ্টেম্বর রোববার খুলনা শিপইয়ার্ডে কবুতর ও বেলুন উড়িয়ে এলপিসি দুটির নির্মাণ কাজ উদ্বোধন করে প্রধানমন্ত্রী শেখ হাসিনা এ আশাবাদ ব্যক্ত করেন। সূত্র-প্রথম আলো (শেষ পৃ.,ক.৩), জনকণ্ঠ (পৃ.১,ক.২), ইনকিলাব (পৃ.১,ক.৬), নিউজ টুডে (পৃ.১,ক.১), নিউ এজ (শেষ পৃ.,ক.২)। বাংলাদেশ টুডে এ বিষয়ে লিড নিউজ ছেপেছে।
২।
আয়কর আইন সহজ করার পরামর্শ অর্থমন্ত্রীর : সচিবালয়ে কর সেবা কেন্দ্র চালু 

করদাতার সংখ্যা বাড়াতে প্রচলিত আইন আরো সহজ করা প্রয়োজন বলে মনে করেন অর্থমন্ত্রী আবুল মাল আবদুল মুহিত। পাশাপাশি করের আওতা বাড়ানো ও করভীতিও দূর করার পরামর্শ দেন তিনি। গতকাল ৬ সেপ্টেম্বর রোববার সচিবালয়ে সরকারি কর্মকর্তাদের জন্য কর পরামর্শ কেন্দ্র উদ্বোধন  অনুষ্ঠানে প্রধান অতিথির বক্তব্যে অর্থমন্ত্রী এসব কথা বলেন। সচিবালয়ে ৬ নম্বর ভবনের ১৫ তলায় অভ্যন্তরীণ সম্পদ বিভাগের সম্মেলনকক্ষে সপ্তাহব্যাপী (৬ থেকে ১০ সেপ্টেম্বর) সেবা কেন্দ্রটি চালু করেছে জাতীয় রাজস্ব বোর্ড (এনবিআর)। এ খাতে আয়কর রিটার্ন দাখিল ও কর বিষয়ক নানা তথ্য পাবেন কর্মকর্তারা। সূত্র-যায়যায়দিন (পৃ.৫,ক.৬), ইত্তেফাক (পৃ.১৮,ক.৬), প্রথম আলো (পৃ.১২,ক.১), ডেইলি সান (পৃ.১,ক.৪), বাংলাদেশ টুডে (শেষ পৃ.,ক.৬)।
৩।
সকল শিল্পকারখানা পর্যায়ক্রমে ঢাকার বাইরে স্থানান্তর করা হবে : শিল্পমন্ত্রী

রাজধানী ঢাকাকে বাঁচাতে সকল শিল্পকারখানা ঢাকার বাইরে স্থানান্তরের প্রক্রিয়া ইতোমধ্যে শুরু হয়ে গেছে। পর্যায়ক্রমে ঢাকার সকল শিল্পকারখানা বাইরে স্থানান্তর করা হবে। গতকাল ৬ সেপ্টেম্বর রোববার জাতীয় সংসদে প্রশ্নোত্তর পর্বে সরকারি দলের সংসদ সদস্যের এক প্রশ্নের জবাবে এ তথ্য জানান শিল্পমন্ত্রী আমির হোসেন আমু। সূত্র-জনকণ্ঠ (পৃ.১,ক.৮)।
৪।
আমদানি নিষিদ্ধ পণ্য আনলে কঠোর ব্যবস্থা : বাণিজ্যমন্ত্রী 

বাণিজ্যমন্ত্রী তোফায়েল আহমেদ বলেছেন, স্বাস্থ্যহানিকর নিষিদ্ধ পণ্য আমদানি করে বাজারজাতকরণের সঙ্গে জড়িতদের কঠোর শাস্তি প্রদান করা হবে। এ ব্যাপারে সরকারের অবস্থান অত্যন্ত কঠোর। আমদানি নিষিদ্ধ পণ্য কেউ  যাতে দেশে আনতে না পারে সেজন্য বাণিজ্য ও শিল্প মন্ত্রণালয় যৌথভাবে পদক্ষেপ  নিতে যাচ্ছে। গতকাল ৬ সেপ্টেম্বর রোববার জাতীয় সংসদে কার্যপ্রণালী বিধি ৭১ অনুসারে সরকারি দলের সংসদ সদস্যের আনীত একটি জনগুরুত্বসম্পন্ন নোটিসের জবাবে শিল্পমন্ত্রী তোফায়েল আহমেদ এ কথা বলেন। সূত্র-জনকণ্ঠ (শেষ পৃ.,ক.৪)।
৫।
গ্রামে গিয়ে মানুষকে সেবা দিন : বিশেষজ্ঞ ডাক্তারদের স্বাস্থ্যমন্ত্রী

বিশেষজ্ঞ চিকিৎসকদের গ্রামে গিয়ে সেবা দেওয়ার আহ্বান জানিয়েছেন স্বাস্থ্যমন্ত্রী মোহাম্মদ নাসিম। তিনি বলেন, রাজধানী ঢাকাসহ বিভাগীয় শহরগুলোতে প্রয়োজনের তুলনায় বিশেষজ্ঞ চিকিৎসকের সংখ্যা বেশি। ঢাকায় এমন হাসপাতালও আছে যেখানে রোগীর তুলনায় চিকিৎসক বেশি। অথচ দেশের জেলা ও উপজেলা পর্যায়ের সাধারণ মানুষ বিশেষজ্ঞদের হাতের নাগালে পান না। বিশেষজ্ঞ চিকিৎসকরা স্বেচ্ছায় ঢাকার বাইরে বদলি হয়ে গেলে জেলা হাসপাতালগুলো সমৃদ্ধ হতো। গতকাল ৬ সেপ্টেম্বর রোববার ‘বাংলাদেশ কলেজ অব ফিজিশিয়ানস অ্যান্ড সার্জনস’ (বিসিপিএস) মিলনায়তনে ২০১৫ সালের জুলাই সেশনে এফসিপিএস এবং এমসিপিএস উত্তীর্ণ চিকিৎসকদের মধ্যে সনদ বিতরণ অনুষ্ঠানে প্রধান অতিথির বক্তব্যে স্বাস্থ্যমন্ত্রী এসব কথা বলেন। সূত্র-জনকণ্ঠ (শেষ পৃ.,ক.১), সমকাল (পৃ.১৯,ক.৩), ইত্তেফাক (শেষ পৃ.,ক.৫)। 
৬।
টকশো ও সংবাদ মনিটরিংয়ে কমিটি রয়েছে : তথ্যমন্ত্রী 

বর্তমানে বেসরকারি স্যাটেলাইট চ্যানেলে সম্প্রচারিত অনুষ্ঠান, টকশো ও সংবাদ নিয়মিত মনিটরিং করার জন্য একটি কমিটি রয়েছে বলে জানিয়েছেন তথ্যমন্ত্রী হাসানুল হক ইনু। গতকাল ৬ সেপ্টেম্বর রোববার জাতীয় সংসদে প্রশ্নোত্তর পর্বে সরকারি দলের সংরক্ষিত নারী আসনের সংসদ সদস্যের এক প্রশ্নের জবাবে তথ্যমন্ত্রী এ কথা বলেন। সূত্র-ইত্তেফাক (পৃ.১৯,ক.১), জনকণ্ঠ (পৃ.১,ক.৮), ভোরের কাগজ (পৃ.১,ক.৫), ডেইলি স্টার (পৃ.১,ক.৫), ডেইলি সান (শেষ পৃ.,ক.৫)।
৭।
হযরত শাহজালাল আন্তর্জাতিক বিমানবন্দরে ১০ কোটি টাকার ঘড়ি জব্দ

হযরত শাহজালাল আন্তর্জাতিক বিমানবন্দর থেকে নামিদামি ব্র্যান্ডের ১৭ হাজার ৫২টি চোরাচালানের হাতঘড়ি জব্দ করা হয়েছে। বৈধ কোনো কাগজপত্র ছাড়াই এসব ঘড়ি দুবাই থেকে ইত্তেহাদ এয়ারলাইন্সের একটি ফ্লাইটে গত ১০ আগস্ট বাংলাদেশে আনা হয়। ২৩টি কার্টনে থাকা এসব ঘড়ির মূল্য ১০ কোটি টাকা। কার্টনের ওপর লেখা ছিল এসএমআই কুরিয়ার সার্ভিস। সূত্র-সমকাল (পৃ.২,ক.৬), জনকণ্ঠ (পৃ.২,ক.১)।
৮।
ঢাকা ওয়াসার লেগুনে মাছ চাষ বন্ধে হাইকোর্টের নির্দেশনা 

সায়েদাবাদ-পাগলা-কদমতলী এলাকায় ঢাকা ওয়াসার পয়ঃশোধনাগারের লেগুনে মাছ চাষ বন্ধে সাত দফা নির্দেশনাসহ রায় দিয়েছেন হাইকোর্ট। রায়ে আগামী দুই বছরের মধ্যে লেগুন এলাকার চতুর্দিকে সীমানা প্রাচীর নির্মাণের পাশাপাশি দুই মাস পর পর মাছ নিধন করতে বলা হয়েছে। এছাড়া বিষাক্ত পানিতে মাছ চাষ বন্ধে জনগণকে সতর্ক করতে সাইনবোর্ড স্থাপন এবং এ বিষয়টি তদারক করতে ঢাকা ওয়াসা কর্তৃপক্ষকে আদেশ দেওয়া হয়েছে। বিচারপতি মইনুল ইসলাম চৌধুরী ও বিচারপতি মো. আশরাফুল কামাল সমন্বয়ে গঠিত হাইকোর্ট বেঞ্চ জনস্বার্থে করা এক রিটের শুনানি নিয়ে গতকাল ৬ সেপ্টেম্বর রোববার এ রায় দেন। সূত্র-সমকাল (পৃ.৪,ক.৫), প্রথম আলো (শেষ পৃ.,ক.৫), জনকণ্ঠ (শেষ পৃ.,ক.১), ডেইলি স্টার (পৃ.৩,ক.২), ইন্ডিপেনডেন্ট (পৃ.১,ক.৮), ডেইলি অবজারভার (পৃ.১,ক.৪)।
৯।
ঢাকায় আজ শুরু ভোটার তালিকা হালনাগাদ

ঢাকা সিটি কর্পোরেশনের ১৫টি থানায় আজ ৭ সেপ্টেম্বর সোমবার থেকে ভোটার তালিকা হালনাগাদের কার্যক্রম শুরু করতে যাচ্ছে নির্বাচন কমিশন (ইসি)। তথ্য সংগ্রহের কাজ চলবে ২২ সেপ্টেম্বর পর্যন্ত।  গতকাল ৬ সেপ্টেম্বর রোববার নির্বাচন কমিশনের জনসংযোগ পরিচালক এসএম আসাদুজ্জামান এ তথ্য জানান। সূত্র-যায়যায়দিন (পৃ.১,ক.৫), ইত্তেফাক (পৃ.৩,ক.৬), ডেইলি স্টার (পৃ.৪,ক.৭), ইন্ডিপেনডেন্ট (শেষ পৃ.,ক.৬)। 
১০।
কোরবানির ঈদ সামনে রেখে আগাম টিকেট বিক্রির প্রস্তুতি সম্পন্ন 

কোরবানির ঈদ সামনে রেখে ঘরমুখী যাত্রীদের যাতায়াতের সুবিধার্থে আগাম টিকেট বিক্রি শুরু করতে যাচ্ছে রেলওয়ে, বিআরটিসি, বেসরকারি বাস ও নৌযান কর্তৃপক্ষ। এর মধ্যে দক্ষিণ, দক্ষিণ-পশ্চিমবঙ্গ এবং উত্তরবঙ্গের আন্তঃজেলা বাসের অগ্রিম টিকেট বিক্রি শুরু হবে আগামী ১১ সেপ্টেম্বর  শুক্রবার থেকে। রেলওয়ের টিকেট বিক্রি শুরু হবে ১৫ সেপ্টেম্বর মঙ্গলবার থেকে। বিআরটিসি বাসের টিকেট বিক্রি শুরু হবে ১৬ সেপ্টেম্বর আর লঞ্চের আগাম টিকেট পাওয়া যাবে ২০-২২ সেপ্টেম্বর থেকে। সূত্র-ইত্তেফাক (পৃ.১, ক.৫), ভোরের কাগজ (পৃ.১,ক.৫)।
১১।
দেশে সাক্ষরতার হার ৬১ শতাংশ

প্রাথমিক ও গণশিক্ষামন্ত্রী মোস্তাফিজুর রহমান জানিয়েছেন, বর্তমানে দেশে সাক্ষরতার হার ৬১ শতাংশ। পরিসংখ্যান ব্যুরোর সর্বশেষ জরিপে ২০১৩ সালে সাক্ষরতার এই হার নির্ধারণ করা হয়েছে বলে জানান মন্ত্রী। গতকাল ৬ সেপ্টেম্বর রোববার সচিবালয়ে ৮ সেপ্টেম্বর আন্তর্জাতিক সাক্ষরতা দিবস উপলক্ষে আয়োজিত এক সংবাদ সম্মেলনে গণশিক্ষা মন্ত্রী এ তথ্য জানান। সূত্র-ভোরের কাগজ (পৃ.১,ক.১), প্রথম আলো (পৃ.৩,ক.৭), ইনকিলাব (পৃ.১,ক.৪), ডেইলি স্টার (শেষ পৃ.,ক.১), ডেইলি অবজারভার (পৃ.১,ক.১)। সংবাদ, ইন্ডিপেনডেন্ট এ বিষয়ে লিড নিউজ ছেপেছে। 
১২।
আবদুল লতিফ সিদ্দিকীর আসন শূন্য ঘোষণা করে গেজেট প্রকাশ

মন্ত্রিসভা থেকে বহিষ্কৃত ও দলীয় পদ হারানো সাবেক আওয়ামী লীগ নেতা আবদুল লতিফ সিদ্দিকীর টাঙ্গাইল-৪ আসনটি শূন্য ঘোষণা করে গেজেট প্রকাশ করেছে সংসদ সচিবালয়। গত ৩ সেপ্টেম্বর বৃহস্পতিবার রাতে গেজেটটি প্রকাশ করা হয়। এরপর গতকাল ৬ সেপ্টেম্বর রোববার নির্বাচন কমিশন সচিবালয়ে গেজেটটি পাঠিয়ে দিয়েছে সংসদ সচিবালয়। এখন নির্বাচন কমিশন ওই শূন্য আসনে উপ-নির্বাচনের উদ্যোগ নেবে। সূত্র-জনকণ্ঠ (পৃ.১,ক.৪), ইত্তেফাক (পৃ.১,ক.১), নিউজ টুডে (শেষ পৃ.,ক.৮), ডেইলি অবজারভার (শেষ পৃ.,ক.৫)।
সম্পাদকীয়
ক.
প্রথম আলো : চট্টগ্রাম কেন্দ্রীয় কারাগারের নামে ভুয়া বিল দাখিল করে প্রায় ২৩ লাখ টাকার চেক তুলে নেওয়ার ঘটনায় উদ্বেগ প্রকাশ করে এ জালিয়াতির সাথে জড়িতদের শনাক্ত করে বিচার ও শাস্তির দাবি;

খ.
ইত্তেফাক : হবিগঞ্জে অপরিকল্পিতভাবে নদী ও ছড়া লিজ দেওয়ায় বালু উত্তোলনের জন্য সেখানকার জীববৈচিত্র্য হুমকির মুখে পড়ায় এই এলাকার চা শিল্পও ধ্বংসের মুখে উল্লেখ করে অবৈধ ও নির্বিচারে বালু উত্তোলনকারী সিন্ডিকেটের বিরুদ্ধে ব্যবস্থা গ্রহণ করতে হলে স্থানীয় অধিবাসীদের সহিত সমন্বয়মূলক পদক্ষেপ নেওয়ার সুপারিশ;  

গ.
সংবাদ : নারায়ণগঞ্জের কিশোর ত্বকী হত্যার ঘটনার দীর্ঘ সময় পেরিয়ে গেলেও অভিযোগপত্র না দেওয়ায় ১৯ জন বুদ্ধিজীবী উদ্বেগ প্রকাশ করে অভিযোগপত্র দ্রুত প্রদান ও সব অপরাধীকে গ্রেফতার করে আইনের আওতায় আনতে প্রধানমন্ত্রীর হস্তক্ষেপ কামনা করেছেন, তার সাথে একাত্মতা প্রকাশ; 

ঘ.
যুগান্তর : সরকারের সমবায় অধিদফতরের অধীন জাতীয় শিল্প সমবায় সমিতির কতিপয় সদস্যের জালিয়াতির মাধ্যমে সরকারি সম্পদ লুণ্ঠনের ঘটনা তদন্ত সাপেক্ষে বিচার দাবি;

ঙ.
ইনকিলাব : আদমজী ইপিজেডকে ঘিরে সক্রিয় হয়ে উঠেছে সন্ত্রাসী চক্র  উল্লেখ করে এ ব্যাপারে কার্যকর পদক্ষেপ নেওয়ার সুপারিশ; 

চ.
ডেইলি স্টার : সীতাকু- উপজেলায় শিপ-ব্রেকিং ইয়ার্ডে দুর্ঘটনায় আট জন গুরুতর আহত হওয়ার কথা উল্লেখ করে শিপ ব্রেকিং ইয়ার্ডে নিরাপত্তামূলক ব্যবস্থা জোরদার করার সুপারিশ;

ছ.
ইন্ডিপেনডেন্ট : ঢাকা উত্তর সিটি কর্পোরেশনের মেয়র আনিসুল হক রাজধানীর জলাবদ্ধতা ও যানজট সংক্রান্ত সমস্যার সমাধান রাতারাতি সম্ভব নয় বলে যে অভিমত প্রকাশ করেছেন তাতে সমর্থন জানিয়ে এসব সমস্যার সমাধানে সরকারি সব সেবা প্রতিষ্ঠান ও সিটি কর্পোরেশনকে সমন্বিতভাবে কাজ করার আহ্বান;  

জ.
ডেইলি সান : এইচআইভি ভাইরাসের বিস্তার প্রতিরোধে সমাজে ধর্মীয় ও সামাজিক মূল্যবোধ দৃঢ় করার ওপর গুরুত্বারোপ;

ঝ.
নিউজ টুডে : উত্তরাঞ্চলের বন্যা দুর্গতদের দুর্ভোগ লাঘবে অনতিবিলম্বে সরকারি-বেসরকারি পর্যায়ে ত্রাণ তৎপরতা জোরদার করার আহ্বান;

ঞ.
নিউ নেশন, ডেইলি অবজারভার : সরকারি বিশ্ববিদ্যালয় শিক্ষকদের পৃথক পে-স্কেল ও যথোপযুক্ত মর্যাদা সংক্রান্ত দাবির ব্যাপারে যথাযথ কর্তৃপক্ষকে দ্রুত সিদ্ধান্ত নেওয়ার সুপারিশ জানিয়ে সম্পাদকীয় প্রকাশ করেছে।  
উপ-সম্পাদকীয়

প্রথম আলো পত্রিকায় প্রকাশিত কলামে একটি সঠিক ভোটার তালিকা সুষ্ঠু নিরপেক্ষ ও গ্রহণযোগ্য নির্বাচন তথা গণতান্ত্রিক শাসনের জন্য অপরিহার্য বলে উল্লেখ করা হয়েছে। 
নিবন্ধ ও ফিচার

ইত্তেফাক পত্রিকায় প্রকাশিত ‘গণপরিবহণে সংকট : আর কতদিন’ শিরোনামের নিবন্ধে রেজাউল করিম খোকন দেশের গণপরিবহণ ব্যবস্থা উন্নত ও যাত্রীবান্ধব করার জন্য সম্মিলিত প্রয়াস প্রয়োজন বলে অভিমত প্রকাশ করেছেন।  

